Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Does neb yn gallu gweithio i ddau feistr gwahanol ar yr un pryd.– Mathew 6: 24

Does neb yn gallu gweithio i ddau feistr gwahanol ar yr un pryd. Mae un yn siŵr o gael y flaenoriaeth ar draul y llall. Allwch chi ddim bod yn was i Dduw ac i arian ar yr un pryd.

(Mae yna sleid PowerPoint wedi ei baratoi i gyd-fynd â’r neges os dych chi’n dymuno ei ddefnyddio.)

Adnoddau: sleid PowerPoint a/neu dau restr o gyfarwyddiadau.

.....

(Clic ar y ppt neu dangoswch un rhestr o gyfarwyddiadau)

Mae gen i lot o waith i’w wneud fory. Dyma fy rhestr am y dydd (darllenwch yn rhestr). Bois bach! Mae’n lot o waith. Bydda i wedi blino’n lân erbyn diwedd y dydd. Ond mae gen i un broblem fach, fach.

(Clic ar y ppt neu dangoswch yr ail restr o gyfarwyddiadau)

O’n i ddim yn meddwl fod gen i ddigon o arian felly dw i wedi cael dwy job. Un fel ‘housekeeper’ yn cadw tŷ (enw person) yn lân a gofalu am eu plant, ac un fel athro/athrawes (dechrau fory!).

O diar – dyma be dw i i fod i’w wneud yn yr ysgol fory (darllenwch y rhestr).

O diar, o diar! Be dych chi’n feddwl ddylwn i ei wneud? (Fe gewch syniadau diddorol!)

Dw i i fod i fynd â’r ci am dro ar yr un amser a dysgu dosbarth o blant sut i wneud gymnasteg! Dydi hyn ddim am weithio... Mae’n rhaid i mi benderfynu be dw i eisiau ei wneud go iawn – fedra i ddim gweithio i ddau feistr gwahanol ar yr un pryd. 

Be mae’r Beibl yn ddweud am broblem fel hyn? (clic ar y ppt neu ddweud yr adnod)

Does neb yn gallu gweithio i ddau feistr gwahanol ar yr un pryd. Mae un yn siŵr o gael y flaenoriaeth ar draul y llall. Allwch chi ddim bod yn was i Dduw ac i arian ar yr un pryd.

Dyna’r ateb yn syml. Os dw i’n rhoi arian yn gyntaf yn fy mywyd fydda i ddim yn gallu rhoi Duw yn gyntaf. Os ydw i’n gweithio i ddau feistr gwahanol ar yr un pryd fydda i ddim yn gallu gwneud fy ngwaith yn iawn.   Yn lle rhoi’r lle cyntaf i Dduw yn fy mywyd bydda i’n rhoi arian o flaen popeth arall.

Ydy arian yn bwysig? – ydy! Rhad cael arian i brynu bwyd, i dalu biliau, i brynu dillad a llawer o bethau eraill, ond.... Rhaid i ni gofio mai nid arian ydy y peth pwysicaf yn ein bywydau ni. 
Mae’n bwysig iawn wrth i chi dyfu eich bod chi’n meddwl yn ofalus pwy fydd yn feistr ar eich bywyd chi.  Y meistr gorau ydy Duw!
Gweddi

Ein Tad, helpa ni i gofio na fedrwn ni weithio i ddau feistr gwahanol ar yr un pryd. Bydd un yn siŵr o gael y flaenoriaeth ar draul y llall. Allwn ni ddim bod yn was i Dduw ac i arian ar yr un pryd. Helpa ni i weithio i ti, o Dduw, ac i ddod i adnabod Iesu Grist yn well. Amen.

